Ме́сяца  мая  во  2-й  де́нь.
Пренесе́ние моще́й святы́х му́чеников Бори́са и  Гле́ба,  нарече́нных  во  свя́то́м  креще́нии  Рома́на  и  Дави́да.
На  Го́споди  воззва́х:  Сла́ва, гла́с 6:
Прииди́те, ли́к соста́вльше,/ возвели́чим чудотво́рцы и му́ченики,/ и́же зако́нно пострада́вшия/ и све́тло со  держа́вными му́ченики венча́вшияся,/ и со безпло́тными  Тро́ице предстоя́щия,\ мо́лят умири́ти ми́р и спасти́ ду́ши  на́ша.
На  стихо́вне Сла́ва,  гла́с  6:
Прииди́те, восхва́лим чудотво́рцы и  му́ченики:/  си́и  бо, зако́нно пострада́вше,/ победи́ша супроти́внаго врага́./ и ны́не, све́тло укра́шени,/ предстоя́т Христу́, ра́дующеся./ Те́м и мы́ пе́сньми па́мять и́х ве́село похва́лим,/ любо́вию вопию́ще:/ ра́дуйтеся, вселе́нней засту́пницы/ и побо́рницы на враги́:/ ра́дуйтеся, врачи́  боля́щим и бесо́м прогони́телие:/ ра́дуйтеся, о любе́зная  версто́,/ бра́тие прекра́снии,/ Рома́не сла́вный и Дави́де чу́дный,/ люби́мцы Христо́ви,/ за ны́ моли́те святу́ю  Тро́ицу,\  умири́ти  ми́р  и  спасти́  ду́ши  на́ша.                        И  ны́не,  праздника.,
На  хвали́тех  Сла́ва,  гла́с  6.
И́же на земли́ а́нгелы/ и на Небеси́ челове́ки Бо́жии,/ святы́х му́ченик почти́м,/ кро́вию бо ва́шею всю́ зе́млю росси́йскую освяти́сте/ и от вселе́нныя просла́вистеся,/ сего́ ра́ди и мы́, гре́шнии, к ва́м прибега́ем,/ исцеле́ния да́ры прие́млюще,/ уго́дницы святи́и Рома́не и Дави́де,/ скорбя́щия утеша́ете, печа́льныя заступа́ете,\ моли́теся о душа́х на́ших.
На литурги́и. Блаже́нны от кано́на, пе́снь 6-я. Проки́мен, гла́с 4: Святы́м, и́же су́ть на земли́ Его́, удиви́ Госпо́дь вся́ хоте́ния Своя́ в ни́х. Аллилу́иа, гла́с 4: Прича́стен: Ра́дуйтеся, пра́веднии, о Го́споде:
